
87

Ferrante pe nö perde l’occaxion

O piggiava da teologo indulgente

A breve e secca so dicciarazion

Comme un atto de fede sufficiente,

Chi contegnisse in lê da Religion

Tutti i dommi in virtù e implicitamente,

Scicchè ô s’invexendava a-ô tempo mæximo

Pe amministrâghe l’ægua do battæximo.


88

E ô se porta in gatton, perchè ô non ëa

Ciù bon a stà in pê drito, a-ô rian vixin;

De là comme ampolletta o caffettêa

Portando ô so cappello d’ægua pin,

O ne bagna da donna a fronte e a cea

Co-a formola liturgica in latin,

De Rosolea (comme ciù pio e comme

Ciù scimpatico e cao) dandoghe ô nomme.


89

Ne-ô gran sforzo, che lê fâ ô l’ha dovûo

Per andâ a piggiâ l’ægua e pe tornâ

L’entuxiasmo ô l’aveiva sostegnûo;

Ma appeña ch’ô l’aveiva battezzâ

Strapassôu fêua de moddo o s’è abbattûo,

O s’acquegava e ghe vegniva mâ

Dappresso a Idia, ch’a no pêu stâ in pê,

Pe dâghe un pö d’aggiûtto, manco lê.


90

Ma se lê ä morte zà ô s’avvixinava,

A squaddra de Colombo indebolia

Pë feie e ô stento e l’ommo chi mancava

E a marmaggia che sempre ciù accania

E sempre ciù audaçiosa a l’incalzava,

A l’ëa vixiña a fâghe compagnia;

Ma fu ûn caxo feliçe e l’accortessa

E ô genio de Colombo a so salvessa.

